
గజగజ వడకుచుఁ - గరములు మొగిచి

యజరారివిభుఁ “డేమి?" - యన వారలనిరి. 3420  

అయ్య! యీ వేళఁ గొం - డంత వానరుఁడు

దయ్యమువలె వచ్చి - ధరణిజతోడ

నిందాఁక యేమేమొ - యేకాంతమాడి

నందనోద్యానంబు - నకు జంటయైన

మన యశోకవనంబు - మాటమాత్రమునఁ

దన  యిచ్చవలయు చం - దమున నుగ్గాడ

శింశుపావృక్షంబు - సీతకై యునిచి

కింశుకవకుళకం - కేళిరసాల

పనసనింబకదంబ - పాటలప్రముఖ

వనమహీరుహముల - వసుధ పాల్చేసె! 
3430  

పాకశాసనుఁడు పం - పఁగ వచ్చినాడొ

కాక కుబేరుఁ డి - క్కడికిఁ బొమ్మనఁగ

వచ్చిన దూతయో - వసుమతీతనయ

ముచ్చట దీర్ప రా - మునిపంపు వూని

యేతెంచెనో వాని - యెదురు కట్టునను?

సీతఁ జేరఁగ వెఱ - చితిమిందఱమును

దలఁపరాదిఁక సీ - తఁ దలయెత్తిచూడఁ

బొలియించువాఁడు మీ - బోటులనెల్ల!

కావలసినయట్టి - కార్యంబుఁ జూడు

మావల నీచిత్త” - మని వల్కునంత. 
3440  

“ఏమేమి?” యని కన్ను - లెఱ్ఱగాఁ జేసి

రోమముల్ మిగుల ని - ట్రుపడంగ నలిగి

